
 hitz

xabier mendiguren - kontseiluko idazkari nagusia 

«Gazteek lanean euskaraz ezin badute egin, ez dugu ezer lortuko» 


Gizartea euskalduntzeko, patronala, sindikatuak, langileak, euskalgintza eta Administrazioa batu eta akordio zabala lortu behar dela uste du Xabier Mendigurenek. 

agurtzane solaberrieta - ANDOAIN Zortzi urte luze egin ditu Euskararen Gizarte Erakundeen Kontseiluak, eta Xabier Mendiguren sorreratik izan da erakundeko idazkari nagusia. Une honetan sendotuta eta errotuta dagoen erakundea dela uste du: «Gizartean ezaguna da, eta etorkizunerako ondo kokatuta dago». Euskararen ordua dela dio, eta euskararen normalizazioa lortzeko denen arteko akordioa behar-beharrezkoa dela azpimarratu du behin eta berriz. Gaurkotasunezko gaiei buruz luze eta zabal hitz egin du Mendigurenek. 

Europako Kontseiluko Adituen Batzordeak Hizkuntza Gutxituen Europako Ituna Espainiako Estatuan zenbateraino bete den egindako txostena kaleratu berri du. Zenbateko garrantzia aitortu behar zaio txosten horri? Garrantzia aitortzen diogu, gainera, guk txosten horren lanketan parte hartu dugu, iritziak eta datuak emanez. Bistan dago horrelako dokumentu baten eragina ez dela berehala igartzen. Baina giro bat sortzen du: inori ez zaio gustatzen berak egiten duen politikari buruz iritzi negatiboak hedatzerik. Halako txostenetan gauzak oso modu zainduan esaten badira ere, edonork ulertzen du agindu eta ez betetzea zer den. Administrazioek egiten duten politika oso ondo saltzen dute, eta alderdi positibo guztiak behin eta berriz nabarmentzen dituzte, baina oso trebeki ezkutatzen dute egiten ez dutena edota egoki egiten ez dutena. Eta halako txostenetan dena aipatzen da. Alderdi horretatik, nik uste dut baduela eragin bat, ez berehalakoa, baina tresna hau gurea bezalako hizkuntzek erabili egin behar dute eta lankidetzan aritu behar dugu. 
Zer-nolako oihartzuna du Europan? Interes guneen arabera du oihartzuna. Dena den, oro har Europan badu bere eragina. Hala ere, esan behar da txosten honetan hutsune asko dagoela; hain zuzen, estatu guztiek ez dutelako parte hartu, eta parte hartzen dutenek ere gai askoren inguruan eman beharreko informazioa ematen ez dutelako. Espainiako Estatuak 57 konpromiso hartu zituen, baina 20 baino gehiago ezin izan dituzte baloratu. Horrek adierazten du Espainiako Estatuak ez duela lankidetza oso prestua erakusten, eta horrek ondorioak baldintzatzen ditu. 
Frantziak, ordea, ez du Ituna sinatu. Frantzia da Europan hizkuntza gutxituak inola ere bultzatzen ez dituen bakarra. Bi aldiz egin diote gomendioa. 
Kontseiluak sei gomendioetatik bost euskarari egin izana kezkagarritzat jo du. Zergatik? Hainbeste aipamen egiteak esan nahi du hartutako hainbat konpromiso ez direla bete. Askotan, dokumentuak sinatzen dira, legeak egiten dira... Baina horrek ez du inondik inora bermatzen hizkuntz eskubideak betetzen direnik. Legeak egon arren, lasai-lasai jarraitzen da legeak eskatzen duena bete gabe. Euroitunarekin ere berdin gertatu da. 
Patxi Baztarrika Jaurlaritzako Hizkuntza Politikarako sailburuordeak esan zuen gomendioek egin beharreko etxeko lanak agintzen dituztela, eta hori ez dela txarra. Nondik begiratu nahi zaion da kontua. Hainbeste gomendio egiteak esan nahi du hartutako konpromisoak bete gabe daudela eta gabeziak daudela. Positiboa izan daiteke txostengileek euskararen inguruan adierazten duten interesa, baina txostenak agertzen duen errealitatea ez da positiboa. Konpondu beharreko egoera baten irudia da. 
Jaurlaritzaren eta Nafarroako Gobernuaren arabera, ordea, txostenak euren hizkuntz politiken egokitasuna frogatu du. Hori esan diote gizarteari. 

Betiko kontua da: bakoitzak nahi duena irakurtzen du, baina ez txosten osoa. Txostena ez da egiten inori laudorioak egiteko; hartutako konpromisoak zein neurritaraino bete diren edo ez diren bete ikusteko egiten da. Bete direnetan ez du ezer berezirik esango; izan ere, txosten hauek egoera hobetzeko egiten dira. Nafarroako Gobernuari egiten zaizkion gomendioetan, garbi esaten zaio zertan hobetu behar duen; beraz, ez dauka pozteko motiborik hori betetzen ez duen bitartean. Irakurketa interesatuegiak egiten dira, eta horrela saltzen da herritarren aurrean. 
Zer eskatzen dio Kontseiluak Patxi Baztarrika sailburuorde berriari? 

Orain arteko hizkuntza politika baino indartsuagoa abiatzea: epe eta helburu zehatzak dituen politika, bitartekoz hornitua, sail artekoa eta gizarteko sektore guztietara iristeko modukoa. Eta hizkuntz eskubideak bermatuko dituena; izan ere, hori ez badugu lortzen, hizkuntz politikak ez du bere helburua lortuko. Horretarako, ordea, beharrezkoa da administrazio guztien arteko koordinazio organo bat sortzea, bestela oso zaila izango da hizkuntza politikak gizartearen euskalduntze osoa lortzea. 

Une honetan ezinbestekoa da Jaurlaritzaren Euskara Biziberritzeko Plana eta Bai Euskarari Planen arteko osagarritasuna bermatzea. Instituzioen politikak euskalgintzaren eta gizarte eragileen arteko osagarritasuna behar du. Osagarritasun hori aitortzea, praktikara eramatea eta baliabidez hornitzea ezinbestekoa ikusten dugu. Adostasuna lortu behar dugu gizartean, eta hori lortzeko bide bakarra gure indarrak biltzea eta elkarrekin batera lan egitea da. Hainbat udaletan pausoak ematen hasi gara, baina hori indar handiagoz eta modu zabalagoan eratu behar da. Eta, gainera, Euskal Herri osoan. Gu Euskal Herri osoan ari gara lanean: ehun udalerritan baino gehiagotan, eta 1.100 ziurtagiri inguru banatu ditugu. Aurten bultzada handia eman nahi diogu ziurtagiriari. Horretaz arduratuko den elkartea sortu nahi dugu, euskararen erabilerari bultzada emateko. Izan ere, ezer ez dugu lortzen gazteak eskolatik euskaldunduta atera eta hori oraindik ez dugu lortzen eta gero lanera joan eta goizetik gauera euskara batere erabiltzeko aukerarik ez badute. Hori lehenbailehen prestatu behar dugu, orain artean baino askoz baliabide gehiagorekin eta indarrak batuta. 
Eta nola egiten da hori? 

Patronala, sindikatuak, langileak, euskalgintza eta Administrazioa batu egin behar dugu. Uste dut aro berri baten hasieran gaudela, eta bultzada emateak euskaren balioaz jabetzeko garrantzi handia izango du. Azken batean, heldu askok, zoritxarrez, uste dute euskara haurren eta gazteen kontua dela. Baina oso garbi esan behar da gazteei ezin diegula eskatu helduok egiten ez duguna; beraz, bi ahaleginak egin behar dira batera: haur eta gazteen euskalduntzea eta helduen euskalduntzea. Orduan bakarrik sinetsiko du jendeak euskara denen hizkuntza dela eta denetarako hizkuntza dela. 

23 urte pasatu dira EAEko Euskararen Legea onartu zenetik. Iritsi al da ordua legea aldatzeko? 

Bai, dudarik gabe. Lege horrek gauza onak ekarri ditu, baina lege hori ez da bete bete behar zen moduan. Momentu egokia da ebaluazioa egiteko: zer eman duen ikusi, zer ez duen eman, zergatik ez duen eman eta aurrera begira zer aldaketa behar duen. Horretarako, giro egokia lortu behar dugu, adostasun zabala lortzeko, betiere oso garbi utzita helburua gizartea euskalduntzea dela. 
Baztarrikak Berrian eginiko elkarrizketan zioen, 1982an lortutako adostasuna gaur egun apurtuta eta hankamotz dagoela. Kontseilua iritzi berekoa al da? 
Maila batean, bai, atzerapausoak eman nahiak ikusi ditugulako. Guztiak daude euskararen alde; gero, baliabideak, urratsak, epeak... zehazten hasten garenean, orduan sortzen dira desadostasunak. Interes ezberdinak daude. Berrikusi egin beharko da lehen lortutako adostasuna zer eratakoa zen, eta apurtu baldin bada, zergatik apurtu den. Azken batean, adostasuna maila eta arrazoi askorengatik apur daiteke. Kontseiluaren helburua, hain zuzen, hori da: akordio zabala lortzea. Guk helburu hori daukagu, eta ez diogu inoiz uko egin. Baina momentu batzuetan oso gogorra gertatu da horri eustea. Zalantza handiak izan ditugu denek batzuetan aitortu izan duten euskararen aldekotasunari eutsi nahi izan ote dioten. 

Nola ikusten duzu erdal mundua? 

Asimetria nabarmen bat dago: euskaldunok erdal mundua ezagutzen dugu, hizkuntza menderatzen dugulako eta kultura horretan murgilduta gaudelako, baina alderantziz ez da gertatzen. Eta horretan komunikabideek erantzukizun handia dute. Behin baino gehiagotan hurbildu izan gara komunikabideetako arduradunengana: asimetria hori azaldu diegu eta bi gizarte hauen artean hurbiltze lana egiteko eskatu diegu. Euskararen mundua gizartean beste era batera agertzeko eskatu diegu; zoritxarrez, ez dugu aurkitu interes handirik. Egingarria da eta, gainera, egin beharreko zerbait da. Hori egiten ez dutenek jakingo dute zer interes dituzten, baina ez zait iruditzen egin beharreko ekarpena egiten ari direnik. Kontuak eskatu behar zaizkie. Beraiek ere badute ardura euskara eta euskal kultura erakargarri egiten. Zubi lana egin behar dute. Atzera ibiltzeak ez digu inolako mesederik egingo, eta erdal mundua oraindik ere arrotzago sentituko da euskararen munduan. 
Ikasturtea oraintxe hasi da, eta berriz ere hizkuntza ereduen eztabaida pil-pilean dago. Guztiek diote sistema birplanteatu behar dela. Hasi al da bulegoko eztabaida administrazioekin? 
Nik uste, baietz, pausoak ematen hasteko prestasuna badagoelako. Legegintzaldi honetan bideratuko dela uste dugu. Halako prozesuek zailtasunak dituzte, eta poliki egin behar da. A eta B ereduek zer emaitza eman dituzten ikusirik, eta D ereduan hutsuneak daudela ikusirik, ahalegina egin behar dugu ikas ereduei irteera bat emateko: hemendik aurrera ikasle bat ez da ikastetxetik aterako 16 urterekin euskara jakin gabe. 
Jaurlaritzari borondate hori ikusten diozue, baina beste administrazioei? 

Gainontzekoetan landu gabe dago eta hor borroka zailagoa eta luzeagoa izango da. Bistan dago EAEn egiten denak baduela eragina, modu batera edo bestera, beste administrazioetan. Asko dugu egiteko Nafarroan eta Ipar Euskal Herrian. Azkenaldian ikusitakoa ikusita, zalantzak ditut benetan pauso sendoak emateko gogoa dagoen. Datuek ez digute itxaropenerako zirrikitu handirik uzten. 
Kontseiluaren ustez, nolako eredua behar du? Batzuek hizkuntza eredu bakarra edo bi eredu izatea proposatzen dute eta beste batzuek ikastetxe bakoitzak bere hizkuntza proiektua prestatzea proposatzen dute, bere ingurunea kontuan hartuz. 
Ez dugu azterketa teknikorik egin, nolako eredua izan behar duen jakiteko. Ez dut uste Kontseiluaren gaia edo zeregina denik. Egoera soziolinguistikoak kontuan hartu beharra dagoela uste dugu eredu hori lantzerakoan eta ezartzerakoan, baina eredu horrek behar besteko bitartekoak izan behar ditu helburuak lortzeko; hau da, irakasle ondo prestatuak, material egokia izatea... Nola egin adituen eskuetan utzi behar da, baina oso sarri ebaluatu behar da eta ikusi behar da benetan helburua lortzen ari garen edo ez. Ezin gaitezke beste 25 urte egon jakiteko hartu diren erabakiak emaitza onak lortu dituzten edo ez. 

«Lan handia egin da Akordio Soziopolitikoan, nahiz eta kanpoan ez den hainbeste islatu» 

Iazko azaroan euskara sustatzeko eta euskalgintza babesteko 11 eragile politiko eta sindikatuk sinatutako Akordio Soziopolitikoak orain arte egindako bidearekin pozik agertu da Xabier Mendiguren. 
Duela urtebete sinatu zen Akordio Soziopolitikoa. Zer bide egin du? Bide emankorra egin du. Lan handia egin da, nahiz eta agian kanpoan ez den hainbeste islatu. ANV-EAE, Aralar, EA, Batasuna, EHNE, ELA, ESK, Hiru, LAB, EILAS, Zutik eta Kontseiluak sinatu genuen akordioa. Lehentasun batzuk ditugu ezarriak. Alde batetik, indarrean dagoen legeria aztertzea eta egokitzea, udal ordenantzei arreta berezia jarriz. Zein izan daitekeen ordenantza egokia zehaztua dugu jada. Bestetik, hezkuntza eta unibertsitatea euskalduntzea da gure lehentasunetako bat. Lan mundua euskalduntzeko ere pausoak eman nahi ditugu, eta, horretarako, eragile nagusiak fundazio batean bildu nahi ditugu. Momentu egokia dela uste dugu gai horretaz hitz egiten hasteko eta orain arteko urratsei bultzada emateko. Bestetik, kultur jarduna euskalduntzeko diskriminazio positiboaren aldeko neurriak hartzea ezinbestekoa ikusten dugu. Esate baterako, kuotak ezartzea hedabideetan . Oso indar desorekatuekin ari gara eguneroko lehian erdal komunikabideak eta euskarazkoak. Gizartea euskalduntzen ari den proportzio hori ez da errespetatzen hedabideetan. 

Akordioaren beste helburuetako bat da euskalgintzaren kontra izandako erasoek eragindako kalteak ebaluatzea, ondorioak arintzeko baliabideak zehaztea eta egoeraren berri ematea nazioartean. Europako txostenak oso garbi esan du ezin dela euskara eta euskal kultura indarkeriarekin lotu. Garrantzi handikoa da halako baieztapena egitea, asko nozitu baitugu. Hilean behin biltzen gara, eta lan plana ezarrita dugu jada. 
Eremu abertzaleko alderdi garrantzitsuena falta da, EAJ, eta, era berean, erdal munduko guztiak. Denei egin diegu gonbita. Batzuk atean gelditu dira, baina ez du esan nahi etorkizunean sartuko ez direnik. Hori horrela gerta dadin saiatuko gara. EAJ hor ez egotea harrigarria da. Bere momentuan azalpenak eman zituen: akordioan aipatzen ziren puntuak beste bide batzuetatik bideratzen dituztela. Edozein modutan ere, beti ematen diegu informazioa. Beraz, bi eratako lana dugu: daudenekin lanean jarraitzea plangintza baten arabera, eta, bestetik, ez daudenak erakartzen saiatzea. 
Udaletarako ordenantzak egin nahi dituzuela esan duzu. Zer egoeratan ikusten du Kontseiluak UEMA? 

Nik daukadan informazioaren arabera, geldialdi batean eta nora ezean dago. Ez dakigu zergatik izan den. Ez daukagu harreman handirik, eta ez dakit gauzak zertan diren. Kontseiluaren ikuspegitik, UEMA indartu egin behar da, UEMAren helburuak guretzat oso inportanteak direlako. Beste aro berri bat hasi behar du; izan ere, gure gizartea euskaldundu nahi badugu, UEMAk oso zeregin garrantzitsua du. Beraz, hor egon daitezkeen arazoak eta ahuleziak konpondu egin behar dira, eta hasierako indarra berreskuratu. 

Patxi Baztarrikak buruan dituen berrikuntzen artean aipatu du aztertzen ari direla lan munduan euskararen erabilera kalitate parametroetan neurtzeko sistema bat sortzea eta, horrez gain, EAEko Arartekoarekin elkarlanean herritarren hizkuntz eskubideak babesteko zerbitzu bat sortzea. Lan horiek ez al ditu une honetan Kontseiluak egiten? Hau da, Bai Euskarari zerbitzua du eta Behatokia abian jarri zuen. Une oro egitasmoak bikoizten ari garela dirudi, daudenak indartu ordez. 
Guk inori ez diogu eskubidea kenduko halako gauzak egiteko. Gu aspalditik ari gara horretan, eta behin eta berriz eskaini diogu lankidetza gauza hauetaz hitz egiteko eta elkarrekin ekimenak egiteko. Baina ez dugu erantzun garbirik jaso. Nik ez dut uste euskarari ekimenak bikoiztea komeni zaionik, sarritan gertatzen den bezala. Akordio batera iritsi behar dugu, eta helburua garbi izanda, lanak eta eginbeharrak ondo partekatu. Horretarako, konfiantza giroa sortu behar dugu Administrazioaren eta gizarte eragileen artean. 

